
Tiranë, 28.04.2025 

 

ZGJEDHJET 2025: AKTIVITETET E RAPORTUARA, PROBLEMATIKAT DHE RISKU I 

KEQPËRDORIMIT TË BURIMEVE SHTETËRORE1 

 

Raporti i ODIHR/OSBE (2021) në rekomandimet e tij theksonte se “organet e zbatimit të ligjit 

duhet të hetojnë të gjitha pretendimet për shkelje zgjedhore, përfshirë shpërdorimin e burimeve 

shtetërore, në mënyrë të plotë, në kohë dhe në mënyrë transparente”2. Çështja e burimeve 

shtetërore u bë edhe më shqetësuese në zgjedhjet lokale të vitit 2023, pas të cilave ODIHR e kaloi 

këtë problematikë në rekomandimin kryesor prioritar. Sipas ODIHR “organet e zbatimit të ligjit 

duhet të bëjnë të gjitha përpjekjet për të identifikuar dhe hetuar në mënyrë të pavarur të gjitha 

pretendimet për shkelje zgjedhore, duke përfshirë blerjen e votës, presionin ndaj zgjedhësve dhe 

keqpërdorimin e burimeve administrative, në mënyrë tërësore, në kohën e duhur dhe me 

transparencë”. Në një tjetër rekomandim ODIHR (2023) theksoi se“dispozitat ligjore në lidhje me 

fushatën, duke përfshirë ato kundër keqpërdorimit të burimeve administrative, duhet të 

rishikohen për të hequr paqartësitë dhe për të garantuar një garë të barabartë”3.  

Si përgjigje ndaj shqetësimit KQZ përmes Komisionit Rregullator (KRR) bëri disa plotësime në aktet 

nënligjore, si dhe vetë institucioni krijoi një database publike të raportimeve të institucioneve për 

aktivitete të ndryshme gjatë periudhës 4 mujore nga data e votimit. Në portalin e raportimit të 

veprimtarive publike nga institucionet shtetërore dhe entet e tjera publike subjektet kanë 

detyrimin të krijojnë një llogari të tyre në këtë portal dhe të bëjnë raportime paraprake për 

 
1 Raporti bazohet në të dhënat e periudhës 11 janar – 11 prill, periudhë e cila sipas Kodit Zgjedhor detyron 
institucionet të bëjnë raportime paraprake dhe monitoron nëse aktivitetet mund të jenë me synim/përmbajtje 
elektorale.  Më datë 11 prill nis periudha 30 ditore e fushatës elektorale, gjatë të cilës kufizimet e përdorimit të 
burimeve shtetërore janë edhe më strikte. 
2 ODIHR/OSBE. Raporti përfundimtar i zgjedhjeve parlamentare, 2021. 
https://kqz.gov.al/media/documents/Raporti-OSBE-ODIHR-2021_2.pdf  
3 ODIHR/OSBE. Raporti përfundimtar i zgjedhjeve vendore, 2023. 
https://kqz.gov.al/media/documents/2023_raporti_osbe_odihr_shqip_2.pdf  

https://kqz.gov.al/media/documents/Raporti-OSBE-ODIHR-2021_2.pdf
https://kqz.gov.al/media/documents/2023_raporti_osbe_odihr_shqip_2.pdf

aktivitetet, tematikën, vendin, pjesëmarrjen dhe qëllimin kryesor. Pritshmëritë për minimizimin e 

keqpërdorimit të burimeve njerëzore ishin të mëdha, sidomos pas deklarimit të SPAK se do të 

ketë rol aktiv në hetimin e krimeve zgjedhore.  

SPAK në strategjinë e Hetimit dhe Parandalimit të Krimit Zgjedhor (2025) u angazhua në 

parandalimin dhe hetimin e veprave penale në kuadër të zgjedhjeve për Kuvendin 2025, përmes 

kryerjes së hetimit të veprave penale në mënyrë të plotë, në kohë të arsyeshme dhe me 

transparencë, në funksion kjo edhe të parandalimit të kryerjes së këtyre veprave penale.  

• Për periudhën janar-mars 2025 SPAK parashikoi disa masa, përfshirë ngritja e Grupit 

Hetimor (Task-Force), e përbërë nga një Strukturë Qendrore dhe grupet hetimore lëvizëse 

në terren, si dhe formimi i një grupi pune për ndjekjen/monitorimin sistematik me staf të 

dedikuar të raportimeve nga qytetarët, shoqëria civile, mediat si dhe komunikimin me 

publikun. Pjesë e strategjisë ishte edhe “monitorimi i përdorimit të buxhetit, investimeve 

dhe infrastrukturës publike, të cilat nuk lejohen të kryhen gjatë periudhës zgjedhore nga 

subjektet e posaçme”4.  

Deri më 11 prill, afati kur nis fushata elektorale dhe kur, sipas Kodit Zgjedhor, konsumohen 90 ditë 

nga periudha e kufizimeve parazgjedhore,  janë raportuar disa raste denoncimi dhe nisje 

hetimesh lidhur me vepra penale që kanë të bëjnë me krimin zgjedhor 2025, por ende nuk ka 

vendimmarrje. Gjithashtu nuk ka ende vendimmarrje as lidhur me rastet e abuzimit me burimet 

shtetërore, ndonëse, siç tregohet në vijim, shqetësimet dhe denoncimet kanë qenë dhe janë 

prezente.  

Një nga vështirësitë e hetimit dhe identifikimit të qartë të krimeve zgjedhore lidhur me burimet 

shtetërore është edhe debati rreth kuptimit dhe interpretimit të dispozitave ligjore (Kodit 

Zgjedhor), si dhe fakti se partia/partitë që ushtrojnë pushtet kanë gjetur mekanizma ligjore për 

të programuar shumë kohë më përpara aktivitete me impakt real politik dhe elektoral, duke 

respektuar formalisht dispozitat kufizuese të Kodit.  

• Për shembull, qeveria programoi një vit më përpara5 investimin financiar për Panairin e 

Turizmit në Berlin, zhvilluar në mars 2025. Një aktivitet me fokus reklamën turistike, u 

shoqërua me pjesëmarrjen aktive të zyrtarëve më të lartë politikë të PS, të qeverisë, të 

pushtetit vendor, të agjencive, si dhe të bizneseve të lidhura me qeverinë, si dhe me 

burime të shumta njerëzore (grupe muzikore, agjenci reklamash, agjenci turistike, etj), të 

 
4 SPAK. Strategjia e Hetimit dhe Parandalimit të Krimit Zgjedhor. https://spak.gov.al/wp-
content/uploads/2025/02/Strategjia-e-Hetimit-dhe-Parandalimit-te-Krimit-Zgjedhor-per-Zgjedhjet-per-Kuvendin-
2025.pdf?   
5 Shih për më shumë: https://scantv.al/lajme/shqiperia/shqiperia-vend-nderi-ne-panairin-me-te-madh-ne-bote-
kumbaro-zona-i19517  

https://spak.gov.al/wp-content/uploads/2025/02/Strategjia-e-Hetimit-dhe-Parandalimit-te-Krimit-Zgjedhor-per-Zgjedhjet-per-Kuvendin-2025.pdf?
https://spak.gov.al/wp-content/uploads/2025/02/Strategjia-e-Hetimit-dhe-Parandalimit-te-Krimit-Zgjedhor-per-Zgjedhjet-per-Kuvendin-2025.pdf?
https://spak.gov.al/wp-content/uploads/2025/02/Strategjia-e-Hetimit-dhe-Parandalimit-te-Krimit-Zgjedhor-per-Zgjedhjet-per-Kuvendin-2025.pdf?
https://scantv.al/lajme/shqiperia/shqiperia-vend-nderi-ne-panairin-me-te-madh-ne-bote-kumbaro-zona-i19517
https://scantv.al/lajme/shqiperia/shqiperia-vend-nderi-ne-panairin-me-te-madh-ne-bote-kumbaro-zona-i19517

gjitha sa në funksion të turizmit aq edhe në funksion elektoral. Të gjitha aktivitetet u 

shpërndanë online nga strukturat partiake të PS në nivel qendror dhe lokal.  

 

• E njëjta logjikë vlen edhe për programimin që vitin e kaluar të sjelljes së në Shqipëri të 

Giro d’Italia në ditën e votimit6, duke e paraqitur këtë si investim strategjik turistik, jo siç 

është, edhe një aktivitet me sfond e qëllim të dukshëm elektoral. E njëjta logjikë vlen edhe 

për rreth 30 aktivitete të tjera (panaire, ekspozita, gara sportive, marrëveshje dhe 

investime, samite apo konferenca, etj), të programuara përpara periudhës së kufizimeve 

(11 janar) dhe të justifikuara për arsye shtetërore, ndonëse dukshëm rezultojnë aktivitete 

me retorikë, sfond, slogane dhe përmbajtje politike dhe elektorale.  

 

BILANCI KRITIK I MASAVE ADMINISTRATIVE PËR DENONCIMET  

Organizatat e shoqërisë civile, përfshirë Instituti i Studimeve Politike (ISP) ka adresuar denoncime 

në portalin përkatës në KQZ lidhur me aktivitete të zhvilluara, sipas tyre, në kundërshtim me 

dispozitat e Kodit Zgjedhor. Sipas të dhënave të KQZ, në total për 90 ditë janë regjistruar 94 

denoncime për 219 subjekte, nga të cilat vetëm 3 denoncime i kanë kaluar KAS për marrjen e 

masës administrative me gjobë dhe deri tani, asnjëra prej tyre nuk është miratuar në KAS.  

Statistika të tilla janë shqetësuese për shkak se krijohet perceptimi se ndonëse ka numër të lartë 

të aktiviteteve me sfond politik nga ana e institucioneve, strukturat përgjegjëse ligjzbatuese kanë 

qasje tjetër, duke legjitimuar praktikat abuzive me burimet shtetërore. Pavarësisht argumenteve 

dhe vendimmarrjes së lirë të KQZ/KAS gjatë periudhës së këtij raportimi nuk u përmbush 

pritshmëria për masa administrative ndaj rasteve të shumta të denoncimeve sidomos nga 

shoqëria civile. Pas 11 prillit pati disa ndryshime në vendimmarrje, por është e rëndësishme që 

institucionet ligjzbatuese të ndjekin politika dhe praktika pune që garantojnë jo vetëm zbatimin 

integral të ligjit, por edhe inkurajimin e shoqërisë civile monitoruese, subjekteve politike dhe 

qytetarëve për denoncime në të gjitha rastet e dyshuara të keqpërdorimit të burimeve shtetërore 

në fushatë elektorale. 

 

 
6 Për më shumë shih: https://www.kryeministria.al/en/newsroom/shqiperia-vendi-ku-do-te-zhvillohet-la-grande-
partenza-2025-per-garen-boterore-te-giro-ditalia/  

https://www.kryeministria.al/en/newsroom/shqiperia-vendi-ku-do-te-zhvillohet-la-grande-partenza-2025-per-garen-boterore-te-giro-ditalia/
https://www.kryeministria.al/en/newsroom/shqiperia-vendi-ku-do-te-zhvillohet-la-grande-partenza-2025-per-garen-boterore-te-giro-ditalia/

NË 90 DITË RAPORTIME, MBI 3.8 MIJË AKTIVITETE ZYRTARE 

Nga monitorimi i Institutit të Studimeve Politike (ISP) dhe të dhënat publike të portalit në KQZ në 

periudhën 3 mujore (11 janar – 11 prill), bazuar në detyrimet e nenit 91 të Kodit Zgjedhor, u 

raportuan 3878 aktivitete. Statistikisht duket shifër e lartë dhe nga ana tjetër edhe një punë 

shtesë administrative e burokratike e stafit të KQZ për vlerësimin e tyre.  

Institucionet zgjodhën të raportojnë detyrimin ligjor për të evituar penalizimin administrativ të 

drejtuesve të tyre, por vetë raportimi është vetëm një akt formal i parëndësishëm në raport me 

përmbajtjen e aktivitetit. Siç vlerësojnë ekspertët tanë monitorues dhe vlerësues të raportimeve, 

raportimi në KQZ nuk mjafton për të justifikuar një aktivitet ekzekutiv apo institucional nëse ato 

përdoren për qëllime elektorale. Për shembull, kur kryeministri më 20 shkurt mbajti fjalim politik 

dhe dukshëm elektoral në sheshin “Skënderbej” përpara të gjithë stafit të punonjësve të bashkisë 

Tiranë, përfshirë punonjësit me uniformë të Policisë Bashkiake, në KQZ aktiviteti u raportua si 

përgjegjësi e bashkisë dhe zyrtarët realë përgjegjës nuk mbajtën përgjegjësi. E njëjta situatë edhe 

me aktivitete të tjerë të shumta, përfshirë inaugurime rrugësh apo investimesh publike, të 

programuara përpara datës 11 janar (kohës së raportimit) dhe të raportuara në KQZ si aktivitete 

tashmë të lejuara nga ligji/të programuara më parë.  

Pra, qeveria përdori hapësirat dhe interpretimet ligjore për të programuar një agjendë politike 

shumë muaj përpara periudhës elektorale. Ndonëse raportimi formal në KQZ është korrekt dhe 

zyrtarët përgjegjës justifikohen ligjërisht, koncepti i përdorimit të shtetit dhe burimeve shtetërore 

me qëllime elektorale është mbi të gjitha koncept politik, moral dhe integriteti. Jo gjithçka e lejuar 

teknikisht nga ligji është e lejuar moralisht dhe nga standardet e integritetit elektoral, - tregues 

kritik që u reflektua dhe vijon të reflektohet edhe në praktikën aktuale parazgjedhore në Shqipëri. 

Tabela më poshtë ilustron bilancin e raportimeve nga institucionet. Siç shihet, nuk ka një unifikim 

të termave për aktivitetet dhe me kategorinë “tjetër” janë lajmëruar 42% e aktiviteteve, 

ndërkohë që kategoria më e rëndësishme e identifikueshme është “inspektimi”, një natyrë 

aktiviteti që i lejon politikanët, ministrat dhe deputetët, të përdorin investimet publike në 

funksion elektoral.  

• Sipas praktikës së këtij aktiviteti, zyrtarët e lartë (ministra, deputetë dhe drejtues politik 

të zonave zgjedhore) inspektojnë investime publike, rrugë, kopshte, shkolla, 

infrastrukturë, biznese të mbështetura nga fondet qeveritare, etj, duke u shoqëruar nga 

punonjësit bashkiakë apo të administratës, dhe duke e paraqitur këtë si aktivitet normal 

ekzekutiv pa përmbajtje elektorale.  

• Ndërkohë të gjitha “inspektimet” shpërndahen në mediat sociale të partisë/kandidatit 

respektiv të shoqëruara me logon elektorale, pra duke u paraqitur si kontribute politike. 

Ligjërisht inspektimi lejohet për sa kohë raportohet në KQZ, por de facto kemi të bëjmë 

me një formë tipike abuzimi me burimet shtetërore me qëllime elektorale. Nga ana tjetër, 

“inspektimi” pamundëson denoncimin dhe trajtimin ligjor, pasi kryesisht politikanët dhe 

zyrtarët e shfrytëzuan atë në formë video dhe reels, pa elementë fjalimi apo deklarime të 

shkruara, një produkt me përmbajtje të dukshme politike, por të vështirë në identifikim 

sipas praktikës që ka përcaktuar vendimmarrja e KAS, struktura kryesore vendimmarrëse 

për sanksionet në KQZ. 

BASHKITË AKTIVE NË FUSHATË, ZONAT DOMINUESE 

Zgjedhjet e 11 majit janë parlamentare, por pushteti vendor është pothuajse tërësisht në fushatë, 

njësoj si në zgjedhjet vendore. Një tabelë tjetër me interes publik paraqet bashkitë me numrin 

më të lartë të aktiviteteve të raportuara në KQZ dhe ato me numrin më të vogël, përfshirë edhe 

bashkitë që nuk kanë deklaruar asnjë aktivitet. Siç shihet nga tabela e përpunuar nga stafi i ISP, 

disa bashki të qarkut Fier janë më aktivet në periudhën 90 ditore në prag të zgjedhjeve, duke 

pasur rekord aktivitetesh, sidomos “inspektime”.  

AKTIVITETET E RAPORTUARA NË KQZ NË PERIDHËN 11 JANAR – 11 PRILL 2025 

BASHKITË ME NUMRIN MË TË LARTË TË 

AKTIVITETEVE 

 
BASHKITË ME NUMRIN MË TË VOGËL TË 

AKTIVITETEVE 
BASHKIA 

RAPORTUESE 
AKTIVITETE 
RAPORTIME 

 BASHKIA 
RAPORTUESE 

AKTIVITETE 
RAPORTIME 

 

ROSKOVEC 275  FUSHË-ARRËZ 0 

MALIQ 161  KAVAJË 0 

LUSHNJË 134  KËLCYRË 0 

PATOS 119  KRUJË 0 

VLORË 102  KURBIN 0 

KAMËZ 82 
 

POGRADEC 0 

SARANDË 80 
 

POLIÇAN 0 

LEZHË 62 
 

SKRAPAR 0 

ELBASAN 59 
 

VORË 0 

GJIROKASTËR 55 
 

LIBOHOVË 1 

DURRËS 53 
 

MIRDITË 1 

BERAT 50 
 

PUSTEC 1 

DIBËR 47 
 

SHIJAK 1 

Konkretisht Roskoveci, Lushnja dhe Patosi bëjnë pjesë në bashkitë me numrin më të lartë të 

raportimeve, ndjekur nga Maliqi, Vlora apo Kamza. Të gjitha bashkitë me numër të lartë të 

aktiviteteve gjatë periudhës së kufizimeve zgjedhore janë zona të drejtuara nga PS dhe me 

koordinatorë politikë, figura të larta në qeveri dhe në PS, ndërkohë që në listën e bashkive me 0 

deklarime bëjnë pjesë bashki si Kavaja, aktualisht bashkia më e rëndësishme që drejtohet nga të 

djathtët (PD) në opozitë.  

 

QEVERIA, KRYEMINISTRI “BOOM” AKTIVITETESH NË FUSHATË 

Referuar aktiviteteve të raportuara nga kabineti qeveritar rezulton se kryeministri ka numrin më 

të lartë të aktiviteteve, 145, pa llogaritur ato ku kryeministri merr pjesë dhe mban fjalime, por 

zyrtarisht quhen aktivitete të institucioneve të tjera. Një strukturë tjetër e posaçme në 

kryeministri e përfshirë në këtë tabelë, Agjencia për Dialog dhe Bashkëqeverisje, mban rekord 

aktivitetesh të raportuara, 124 aktivitete. Shifra të larta aktivitetesh në periudhën e kufizimeve 

elektorale kanë edhe dy struktura të tjera të ekzekutivit: Agjencia e Zhvillimit të Investimeve (71 

aktivitete) dhe Agjencia Shtetërore e Programimit Strategjik dhe Koordinimit të Ndihmës (37 

aktivitete). 

Vlen të theksohet se në të njëjtën periudhë të vitit 2024, kur vendi nuk ishte në proces elektoral, 

të njëjtat institucione kanë pasur 90% aktivitete më pak sesa në periudhën aktuale 

paraelektorale. Ky tregues mbështet tezën e shprehur më lart për planifikim strategjik të 

aktiviteteve në funksion të fushatës elektorale. Vlen të theksohet se disa aktivitete jashtë 

territorit të vendit, përfshirë koncerte, panaire, etj, nuk janë pjesë e raportimit dhe nuk 

reflektohen në portalin publik. Gjithashtu vlen të theksohet se pothuajse të gjitha ministritë kanë 

aktivitete të tjera të pa raportuara, të cilat konsiderohen përgjegjësi e një enti tjetër privat ose 

publik (ministrat deklarojnë se kanë qenë të ftuar). Rasti më i njohur, i cituar më lart, ai i 

kryeministrit në mitingun me 20 shkurt në Tiranë, zyrtarisht u konsiderua aktivitet ku kryeministri 

ishte i ftuar, pra jo pjesë të raportimit dhe përgjegjësisë. KQZ e konfirmoi këtë argument të 

përdorur nga PS dhe kryeministri, ndonëse de facto për median, publikun dhe vëzhguesit civil 

ishte e qartë se kishim të bënim me aktivitet politik dhe elektoral të ideuar nga qeveria dhe PS.  

Nga kabineti qeveritar, tabela reflekton të dhënat teknike të raportimeve në KQZ, ku disa ministri 

kanë numër më të madh raportimesh dhe disa jo. Statistikisht të dhënat kanë vlerë sepse 

tregojnë edhe nivelin e angazhimit të ministrive në aktivitete në periudhën paraelektorale, por 

në aspektin cilësor tabela nuk reflekton të gjithë përmbajtjen.  

MIN IST ËR  SH T ET I  DH E  K R Y EN EGOC IATOR

AKTIVITETE TË KABINETIT  QEVERITAR RAPORTUAR NË KQZ

Analiza e brendshme e secilit ministër jep një pamje më problematike sesa aspekti statistikor.  

• Për shembull, shumica e aktiviteteve të rinisë, ekspozita, start-up-ve, qendra rinore, etj., 

u bënë në zonën elektorale ku drejton ministrja e rinisë, shumica e aktiviteteve të 

ministres së energjetikes dhe infrastrukturës u bënë në qarkun ku drejton fushatën 

ministrja përkatëse.  

• E njëjta logjikë është ndjekur edhe nga ministrat e tjerë, secili me fokus zonën e vet 

elektorale.  

• Ndërkohë disa ministra i kanë përdorur më hapur aktivitetet për qëllime elektorale, duke 

programuar muaj përpara aktivitete e investime në zonën që drejtojnë politikisht, ose 

duke emëruar në poste drejtuese ose punësuar përpara periudhës së kufizimeve, individë 

që vijnë nga zona elektorale ku ministri kandidon ose drejton.  

• Ministra të rinj, përfshirë ai i Brendshëm ishin aktivë në zonën elektorale ku kandidojnë, 

duke përdorur edhe burimet shtetërore e njerëzore në varësi, si dhe drejtuesit e enteve 

ekzekutive të emëruara nga qeveria ose bashkia, ishin gjithashtu aktivë në fushatë dhe në 

aktivitete elektorale.  

Siç rezulton edhe nga tabela, jo rastësisht, Ministrja që mbulon negociatat me BE nuk ka 

aktivitete të lajmëruara dhe është e vetmja anëtarë e kabinetit qeveritar që nuk kandidon në 

zgjedhje për deputete. 

Një kërkesë për informacion e ISP në kryeministri lidhur me shpenzimet dhe agjendën e ministrit 

Balla në diasporë, mori përgjigje se aktivitetet e tij nuk janë në cilësinë si ministër, por janë në 

kuadër të fushatës së PS dhe do të jenë pjesë e raportimeve financiare si subjekt politik. Përgjigjja 

mbetet për tu verifikuar, por të gjithë ministrat e përfshirë në aktivitete në diasporë shoqërohen 

edhe nga stafet e tyre politike, mjetet zyrtare të punës dhe burime të tjera mbështetëse të 

kufizuara nga legjislacioni në fuqi. 

 

 

 

 

 

 

 

 



 10 

 

KONKLUZIONE DHE REKOMANDIME 

Shqipëria është në proces bisedimesh me BE dhe qeveria ka shpallur vitin 2027 si objektiv për 

mbylljen e negocitave si dhe vitin 2030 si vit pranimi në BE. Pavarësisht retorikës objektivi zyrtar 

nënkupton se Shqipëria ka përmbushur standardet më të rëndësishme që lidhen me demokracinë 

funksionale dhe shtetin e së drejtës. Integriteti dhe standardet e zgjedhjeve janë parakusht për 

këtë. Zgjedhjet politike janë të rëndësishme, por koncepti i ndarjes së qartë të burimeve 

shtetërore nga burimet elektorale bën dallimin midis një demokracie funksionale dhe një 

demokracie hibride. Shqipëria vazhdon të reflektojë defiçite të ndjeshme në këtë drejtim dhe 

përdorimi i burimeve shtetërore mbetet një prej shqetësimeve kryesore.  

Bazuar në të dhënat e mësipërme dhe monitorimin e deritanishëm të procesit elektoral në 

Shqipëri rezulton se: 

• Rekomandimet e ODIHR/OSBE nuk janë adresuar në ndryshimet e fundit në Kodin 

Zgjedhor dhe as në aktet e tjera nënligjore. Aktet plotësuese të Komisionit Rregullator nuk 

janë shteruese vetë KQZ (në rastin konkret, KAS), shprehet në vendimmarrje për 

kontrastin midis akteve apo mungesën e qartësisë së tyre.  

 

• “Shteti” vijon të jetë punëdhënësi kryesor në vend, burimi më i rëndësishëm financiar dhe 

faktori më me ndikim në publik. Për këtë arsye burimet shtetërore përbëjnë edhe burimin 

kryesor të ndikimit politik, elektoral, financiar dhe administrativ. 

 

• Kandidimi në zgjedhje i 98% të qeverisë, drejtuesve të enteve kryesore publike, si dhe i 

disa kryetarëve të bashkive apo drejtuesve të tjerë të rëndësishëm në nivel lokal e bën të 

pashmangshme konfliktin e interesit midis kandidimit dhe burimeve në dispozicion. 

Legjislacioni nuk mund të përcaktojë të gjitha detajet e sjelljes, por parimi ndalues dhe 

kufizues synon të ndikojë te vullneti politik dhe maturia insitucionale.  

 

• Qeveria planifikoi në mënyrë strategjike gjatë gjithë vitit 2024 aktivitete, investime dhe 

elementë të tjerë të ndikimit elektoral, të cilat duke qenë të planifikuara, u lejuan për tu 

zhvilluan gjatë periudhës kufizuese pas 11 janarit. Ndonëse ligjërisht lejohet, praktika të 

tilla përbëjnë cënim të standardeve etike, të integritetit dhe barazisë së garës.  

 

• Qeveria nuk ka një mekanizëm brenda saj që monitoron dhe parandalon rastet e abuzimit 

me burimet shtetërore, përgjegjësia në këtë aspekt e KQZ e mbingarkon këtë të fundit, 

ndërkohë që institucioni nuk ka të gjitha burimet njerëzore dhe administrative në 

dispozicion për të kontrolluar një pushtet shumë më të madh.  

 

• Partitë që kanë akses në burimet shtetërore vijojnë t’i përdorin masivisht ato, sidomos në 

aktivitete që lidhen me votimin e diasporës dhe në aktivitete të titullarëve të 

institucioneve (ministrive apo bashkive).  

 

• Vija e hollë që ndan agjendën e përditshme të qeverisjes me agjendën me fokus elektoral, 

e vështirëson mekanizmin e monitorimit dhe hetimit për rastet e denoncuara, si dhe 

provokon diskutime mbi kufijtë e lejuar të kufizimeve. Nga ana tjetër, nisma si ajo e sjelljes 

në Shqipëri të Giro d’Italia në ditën e zgjedhjeve janë tregues shqetësues sesi një aktivitet 

i përmasave të tilla me ndikim në marrëdhëniet publike dhe me ndikimin edhe në 

periudhën e heshtjes zgjedhore prezantohet në publik si projekt kombëtar, imazh për 

turizmin dhe vendin në politikën e jashtme. 

 

Bazuar edhe në këto vlerësime në kushtet aktuale deri në mbyllje të procesit zgjedhor ISP 

rekomandon: 

I. KQZ të ketë një qasje më proaktive në trajtimin me prioritetet të disa nga denoncimeve 

më të dukshme për të ndikuar jo vetëm në zbatimin e Kodit, por edhe në parandalimin e 

akteve të ngjashme në vijim të fushatës. Për këtë KQZ duhet të unifikojë qëndrimet dhe 

vendimet lidhur me raste të njëjta, praktika të njëjta, denoncime të njëjta dhe dispozita të 

njëjta të Kodit Zgjedhor. 

 

II. SPAK dhe strukturat e saj të përfshira në procesin zgjedhor do të duhet të jenë proaktivë 

për të hetuar rastet më flagrante të raportimeve nga shoqëria civile, institucionet, partitë 

apo media, për të ndihmuar në jetësimin e parimeve ligjore dhe një klimë më të barabartë 

zgjedhore. 

 

III. Këshilli i Ministrave duhet të publikojë agjendën ditore të kryeministrit dhe ministrave, të 

cilët ndonëse në fushatë, paguhen me taksat tona, si dhe të shqyrtojë dhe parandalojë sa 

të jetë e mundur rastet më të dukshme të keqpërdorimit të burimeve shtetërore në 

funksion elektoral. 

 


